
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

ভারতবর্ষের ’পরে গলিত সূর্য ঝরে আজ—

দিগ্বিদিকে উঠেছে আওয়াজ,

রক্তে আনাে লাল,

রাত্রির গভীর বৃন্ত থেকে ছিঁড়ে আনাে ফুটন্ত সকাল।

উদ্ধত প্রাণের বেগে উন্মুখর আমার এ দেশ,

আমার বিধ্বস্ত প্রাণে দৃঢ়তার এসেছে নির্দেশ।


আজকে মজুর ভাই দেশময় তুচ্ছ করে প্রাণ,

কারখানায় কারখানায় তােলে ঐক্যতান।

অভুক্ত কৃষক আজ সূচীমুখ লাঙলের মুখে

নির্ভয়ে রচনা করে জঙ্গী কাব্য এ মাটির বুকে।

আজকে আসন্ন মুক্তি দূর থেকে দৃষ্টি দেয় শ্যেন,

এদেশে ভাণ্ডার ভ’রে দেবে জানি নতুন য়ুক্রেন।


নিরন্ন আমার দেশে আজ তাই উদ্ধত জেহাদ,

টলােমলাে এ দুর্দিন, থরে থরাে জীর্ণ বনিয়াদ।

তাই তাে রক্তের স্রোতে শুনি পদধ্বনি।

বিক্ষুব্ধ টাইফুন-মত্ত চঞ্চল ধমনী ও

বিপন্ন পৃথীর আজ শুনি শেষ মুহুর্মুহু ডাক,

আমাদের দৃপ্ত মুঠি আজ তার উত্তর পাঠাক।

ফিরুক দুয়ার থেকে সন্ধানী মৃত্যুর পরােয়ানা,

ব্যর্থ হােক কুচক্রান্ত, অবিরাম বিপক্ষের হানা॥

